
Äntwert vun der Madamm Yuriko Backes, Ministesch fir Mobilitéit an ëffentlech Aarbechten, 
op d’parlamentaresch Fro n° 4667 vum 24. August 2026 vum honorabelen Deputéierten Marc 
Goergen iwwer d’Installatioun vu Sammelbehälter fir gebrauchte Sprëtzen am ëffentlechen 
Transport 

1. Kann d’Ministesch bestätegen, dass an CFL-Zich Sammelbehälter fir gebrauchte
Sprëtzen installéiert goufen oder wäerte ginn, a falls jo, a wéi villen Zich, op wéi enge
Linnen a fir wéi eng Dauer?

D’CFL huet mengem Ministère follgend Informatiounen zoukommen gelooss: 

“Säit Enn Juli 2026 bis haut, sinn op 5 Automotricë vun der Serie 2200 an den Toilettë 
Sammelbehälter fir gebrauchte Sprëtzen installéiert ginn. Insgesamt ass virgesinn, 10 
Automotricë mat dëse Sammelbehälter ze equipéieren. Et handelt sech dobäi ëm e Pilotprojet 
vun enger maximaler Dauer vun 12 Méint, deen d'Zil huet ze analyséieren, ob dës Mesure et 
erméiglecht, déi héich Unzuel u gebrauchten Nolen, déi beim Nettoyage an bei der Maintenance 
vun den Zich fonnt ginn, ze reduzéieren an op eng sécher Aart a Weis ze sammelen. Déi net 
konform Entsuergung vu Sprëtze stellt e wesentlecht Verletzungs- an Infektiounsrisiko fir 
d’Personal vun der CFL, hir extern Prestatairen an natierlech och fir d’Clientèle duer. Duerch 
d'Bereetstelle vu Sammelbehälter soll dëse Risiko miniméiert an eng méi sécher Entsuergung 
gefërdert ginn. Zënter 2023 goufen am Ganzen 8 Aarbechtsaccidenter registréiert, bei deenen 
sech Mataarbechter*innen vun der CFL oder vun externe Prestatairen u net konform entsuergte 
Sprëtze blesséiert hunn. Dës Accidenter ënnersträichen d'Noutwennegkeet zousätzlech Mesuren 
ze testen fir d'Risike vu Verletzungen an de potenziellen Infektiounsrisike fir d'Personal weider 
ze reduzéieren.” 

2. Wien ass responsabel fir d’Kontroll an d’Eidelmaachen vun dëse Sammelbehälter a wéi
gëtt séchergestallt, datt d’Personal engem Verletzungs- oder Infektiounsrisiko
ausgesat gëtt?

D’CFL huet mengem Ministère follgend Informatiounen zoukommen gelooss: 

“D'Divisioun Nettoyage ass fir d'Eidelmaache vun de Sammelbehälter an den Zich zoustänneg. 
D'Personal, dat dës Aufgab ausféiert, huet eng spezifesch Formatioun kritt an ass mat de 
passende Schutzausrëschtungen equipéiert ginn. Doduerch ass garantéiert, datt d'Handhabung 
an d'Entsuergung vun de gebrauchte Sprëtzen a Nolen ënner optimale Sécherheetsbedéngunge 
geschéien an de Risiko vu Verletzungen oder Infektiounen op e Minimum reduzéiert gëtt.” 

3. Wéi vill gebrauchte Sprëtze goufen an den CFL-Zich an de Joren 2023 bis 2026 fonnt? 

 
D’CFL huet mengem Ministère follgend Informatiounen zoukommen gelooss:  
 
“Pro Joer ginn an eisen Zich ongeféier 940 Sprëtzennole fonnt, déi net konform entsuergt goufen.  
 
Et ass wichteg ze ënnersträichen, datt ronn 60 % vun deenen net konform entsuergte Sprëtzen 
Insulinsprëtzen oder hypodermesch Nole fir medezinesch Zwecker sinn. Sprëtze fir den 
Eenzelgebrauch (déi ënner anerem vun Drogenofhängege benotzt ginn) representéieren 
ongeféier 40 % vun de fonnte Sprëtzen.” 
  

4. Sinn esou Behälter och fir den RGTR-Busreseau oder Luxtram geplangt? Falls nee, 
firwat just bei den CFL? 

 
Bei dëser Mesure handelt et sech ëm e Pilotprojet, deen op Initiativ vun der CFL lancéiert gouf, 
fir d'Effikassitéit vu Sammelbehälter fir gebrauchte Sprëtzen ze evaluéieren an d'Risike fir 
Personal a Clientèle ze reduzéieren. Et ass elo emol ofzewaarden wéi eng Konklusiounen d’CFL 
aus dësem Pilotenprojet zitt. 
 
D'Sammelbehälter sinn ursprénglech Deel vun engem méi ëmfaassende Projet fir d'Propretéit an 
de sanitären Ariichtungen ze verbesseren an d'Sécherheet vum Personal, vun den externe 
Prestatairen, besonnesch de Botzfirmen, souwéi vun der Clientèle ze erhéijen. All net konform 
entsuergte Sprëtz stellt e potenzielle Risiko fir Accidenter an eventuell Infektiounen duer. Et 
handelt sech dobäi ëm eng zousätzlech Mesure, déi d'präventiv Mesuren am Beräich vun der 
Sécherheet an den Zich ergänze soll. 
  

5. Op wéi engen aneren ëffentleche Plazen am ëffentlechen Transport sinn esou 
Sammelbehälter ze fannen? 

 
Esou Sammelbehälter si soss néierens op ëffentleche Plazen am ëffentlechen Transport  ze 
fannen. 
 
 

Lëtzebuerg, den 1. September 2026 
 

Ministesch fir Mobilitéit an ëffentlech Aarbechten 
 

(s.) Yuriko Backes 




